
Dünyanın bir sıra ölkələrində mədəni və təbii ehtiyatların mühafizəsi mühüm rola malikdir. Böyük Britaniya, Almaniya, Norveç, ABŞ, Polşa kimi ölkələrin həyatında mədəni landşaftın əhəmiyyəti böyük olduğu üçün bu ölkələrdə onların mühafizəsi də xüsusi üsullarla gerçəkləşdirilir. Hər bir ölkənin fərqli qurumları tərəfindən bu mühafizə təşkil olunur: Norveç və Finlandiyada Ətraf mühitin mühafizəsi nazirliyi, İsveçdə və İtaliyada Mədəniyyət Nazirliyi, ABŞ – da Milli Parkların qorunması departamenti.  1948-ci ildə Ümumdünya deklarasiyasına əsasən mədəni ehtiyatlar bəşəriyyətin sivilizasiyasını, xalqların mədəniyyətini, adətlərini və tarixini özündə əks etdirir. 1966-cı ildən etibarən beynəlxalq aləmdə mədəni irs nümunələri iqtisadi, sosial və mədəni cəhətdən əhəmiyyətli meyara çevrildi. İnsanlar incəsənət nümunələri ilə maraqlana, onlardan elmi cəhətdən istifadə edə və müəyyən araşdırmalar apara bilərdi. Beynəlxalq mədəni irsin aşkarlanması, onun mədəni irs kimi qiymətləndirilməsi və müəyyən təsnifat sistemlərinə aid edilməsi barəsində ilkin fikirlər ilk dəfə olaraq 14 may 1954-cü ildə Haaqa Deklarasiyasında qəbul edilmişdir. Beynəlxalq mədəni irsin qorunması və yenidən bərpa olunması haqqında isə 16 noyabr 1972-ci ildə yenə Haaqa Konvensiyasında qəbul edilmişdir. 
1999-cu ilin oktyabr ayında Çilinin Santyaqo şəhərində Turizmin Qlobal Etik Kodeksi ÜTT – nin Baş Assambleyasında 10 maddə kimi müzakirə edilmiş və qəbul olunmuşdur. Həmin Etik Kodeksin daxilində yer alan 10 maddənin dördün “Turizm bəşəriyyətin mədəni irsindən istifadə edən və onun zənginləşməsinə töhfə verən sahə kimi ” məhz mədəni turizmi əhatə edir. 
Mədəni turizm ehtiyatları həmin ərazidə yaşayan yerli icmalara aid edilir. Həmin ehtiyatlar üzərində ərazidə yaşayan vətəndaşların ehtiyatlar hüquq və vəzifələri mövcuddur. Turizmdə siyasi və fəaliyyət sahələrinin yaradılması zamanı mədəni, irsi və arxeoloji ərazilər nəzərə alınmalıdır. Bu kimi nümunələr mühafizə edilərək, gələcək nəsillərə ötürülməlidir. Abidələr, türbələr və arxeoloji ərazilər daima ictimaiyyətə açıq, ümumi gəzintilərin təşkili və turizm məqsədilə istifadəsi mümkün olmalıdır. Mədəni turizmdən əldə olunan gəlirlər bu obyektlərin yenidən qurulması, bərpası və inkişaf etdirilməsinə yatırılmalıdır. Turizm fəaliyyəti folklor, xalq sənətkarlıq nümunələri və milli adətlərin deqradasiya uğramasının qarşısını almalı, onların standartlaşmasına mane olaraq, fərdi şəkildə inkişafına dəstək olmalıdır.


Mədəni irsin qorunmasında mühüm rola malik olan beynəlxalq təşkilat UNESCO özünəməxsus olan planında üzv ölkələrə qarşı irəli sürdüyü siyasi hədəflər aşağıdakı beş məqsəddən ibarətdir:
· Mədəniyyət siyasəti inkişaf strategiyasının tərkib hissəsindən biri olmalıdır.
· Mədəniyyət insanların yaşayış səviyyəsinin inkişafına təsir göstərməlidir.
· Daşınan və daşınmaz, maddi və mənəvi mədəni mirasların qorunması və inkişafını dəstəkləyən siyasət irəli sürülməli və tətbiq edilməlidir. Mədəniyyət sahəsinə aid edilən bütün infrastrukturlar inkişaf etdirilməlidir. 
· Məlumatın toplanması üçün mədəni və dil bilikləri inkişaf etdirilməlidir.
· Mədəni inkişafın əldə olunması üçün daha çox insan və maddi qaynaq yaradılmalıdır.
Aprelin 18-i dünyada Abidələrin və Tarixi Yerlərin Beynəlxalq Mühafizəsi Günü kimi qeyd olunur. 1983-cü ildə UNESCO-nun Abidələrin və tarixi yerlərin mühafizəsi üzrə Beynəlxalq Şurası (İCOMOS) tərəfindən belə bir günün təsis edilməsində məqsəd dünya ictimaiyyətinin diqqətini abidələrin və tarixi yerlərin qorunmasına yönəltməkdir. Məhz buna görə də Azərbaycan daxilində hər il 18 aprel tarixində bütün abidələr tamamilə ödənişsiz şəraitdə ekskursiyalara icazə verir. İlk dəfə 10 aprel 1998-ci ildə Heydər Əliyev tərəfindən “Tarix və mədəniyyət abidələrinin qorunması haqqında Azərbaycan Respublikasının qanunu” qəbul edilmişdir.
Mədəni və təbii abidələrin mühafizəsi zamanı aşağıdakı amillər nəzərə alınmalıdır:
· Pasportlaşma – abidənin tikilməsi, texniki məlumatları, əhəmiyyəti, saxlanılma şəraiti, bərpa illəri və s.
· Müdafiə olunan ərazinin layihələşdirilməsi
· Dərketmə abidələrinin mühafizəsini təşkil edən şəxslərin öhdəlikləri
Tarixi abidələrin mühafizə olunmasında ən çətin problemin yaranması arxeoloji abidələrlə bağlıdır. Çünki həmin abidələr qazıntılar zamanı meydana çıxdığı üçün sürüşmə, uçqun, təbiətdə baş verən dəyişikliklər (qar və yağışın yağması) və s. kimi problemlərlə üzləşir. Açıq səma altında qalan abidələr təbiətin təsiri ilə yanaşı, insan amili nəticəsində də tez məhv olurlar. Xüsusən, regionlarda yaşayan şəxslərin arxeoloji abidələrə qarşı etinasız davranışı buna nümunədir. Azərbaycanın Şəmkir, Tovuz, Şabran, Qəbələ və s. kimi ərazilərində bir sıra arxeoloji qazıntılar aparılsa da, onların mühafizəsi ilə bağlı hər hansı tədbirlər həyata keçirilməmişdir. Yalnız Ağsu və Qusarda aparılan arxeoloji qazıntılar nəticəsində aşkar olunan eksponatlar hazırda muzey formasında istifadəyə verilmişdir.
